
Visoki predstavnik se obratio
Vijeću sigurnosti Ujedinjenih
nacija
Visoki  predstavnik  Wolfgang  Petritsch  se  u  utorak  obratio
Vijeću sigurnosti Ujedinjenih nacija u Njujorku. Ovo je njegov
šesti izvještaja Vijeću od početka svog mandata u Bosni i
Hercegovini u augustu 1999. godine.

Visoki  predstavni  Evropske  unije  za  zajedničku  vanjsku
politiku  i  pitanja  sigurnosti  Javier  Solana  i  specijalni
izaslanik generalnog sekretara UN-a u BiH Jacques Paul Klein
su također učestvovali u sjednici Vijeća sigurnosti, kojom je
predsjedavao Jan Petersen, ministar vanjskih poslova Norveške
koja je trenutnmo predsjedavajuća Vijeća.

Visoki predstavnik je govorio o napretku koji je postignut za
više od dvije i po godine od njegovog stupanja na dužnost u
Bosni i Hercegovini. Naglasio je da su poboljšana saradnja
organa vlasti u Beogradu i Zagrebu nakon pada nacionalističkih
režima, kao i iskazana spremnost bh. političara da preuzmu
odgovornost za probleme u zemlji, promijenili političku klimu
i doprinijeli pozitivnom razvoju događaja.

Visoki predstavnik je ukratko obavijestio Vijeće sigurnosti o
obnovljenom  programu  reforme  sudstva  kojim  će  se  u  toku
naredne  dvije  godine  reorganizirati  sudski  sistem  BiH,
depolitizirati  procedura  imenovanja,  te  da  taj  program
uključuje i uvođenje Visokog sudskog vijeća i reformu zakona o
parničnom i krivičnom postupku. Visoki predstavnik je također
izvijestio  Vijeće  sigurnosti  i  da  je  krajem  2001.  godine
usvojeno  pet  zakona  CIPS  projekta  čime  je  BiH  dobila
djelotvorno oružje za borbu protiv prekograničnog kriminala i

terorizma i u isto vrijeme se približila ostvarenju bezviznog
režima za međunarodna putovanja građana BiH.

Zahvalio  je  UNMIBH-u  i  IPTF-u  za  izuzetne  napore  koje  su
uložili u unapređenje reforme policije i izrazio je zahvalnost
Javieru Solani, “za odlučan i konstruktivan pristup” EU u
uspostavaljanju Policijske misije (EUPM) koja će 1. januara
2003. godine zamijeniti IPTF.

Visoki predstavnik je govorio o koracima koji se trenutno
poduzimaju u cilju ubrzanog suđenja za ratne zločine počinjene
u BiH. U isto vrijeme je pozvao bh. vlasti da ispune svoju
obavezu u pogledu hapšenja optuženih za ratne zločine. “I dalje
sam čvrsto uvjeren da ljudi neće moći okrenuti list i okrenuti
se budućnosti ukoliko Radovan Karadžić, Ratko Mladić i ostali
optuženi za ratne zločine ne završe u Hagu,” rekao je Visoki
predstavnik Vijeću sigurnosti. Također je izrazio zahvalnost
generalu COMSFOR-s Johnu Sylvesteru i njegovim vojnicima na
hrabrom zalaganju po ovom pitanju.

Visoki predstavnik je istakao da su pokušaji nacionalističkih
stranaka da potkopaju integritet BiH nepokolebljivo osujećeni.
Govorio  je  o  naporima  da  se  unaprijedi  funkcionalna
integracija uspostavljanjem adekvatnih nezavisnih regulatronih
institucija na nivou države, i istakao je reforme koje su
pokrenute  kako  bi  se  uspostavio  moderan  javni  RTV  sistem
sistem koji bi pokrivao cijelu zemlju.

Komentarišući  pregovore  koji  su  u  toku  između  političkih
stranaka o optimalnom načinu za provedbu Odluke Ustavnog suda
o konstitutivnosti naroda, Visoki predstavnik je rekao, “ovo
je trenutak kada zemlja mora uspostaviti unutrašnju ravnotežu
zasnovanu  na  konstruktivnoj  međuovisnosti  svih  zajednica.”
Naglasio je da se strankama moraju pružiti sve moguće šanse za
iznalaženje “domaćih” rješenja do kojih će doći bh. lideri u



korist bh. građana.

Visoki predstavnik je izvijestio da je tokom 2001. godine
zabilježeno 92.000 tzv. manjinskih povrataka, i da to znači
porast od 36 procenata u odnosu na 2000. godinu Za ostvarene
rezultate odao je priznanje ključnoj ulozi koju je odigrao
UNHCR. “Dinamika povratka izbjeglica je nezaustavljiva jer se
razvila nova vrsta svijesti,” rakao je. “Ljudi su shvatili da
će njihove ekonomske i socijalne probleme riješiti praktična
politika, a ne nacionalistička retorika.”

Visoki predstavnik je naglasio da se ekonomski porast održao
na skromnih pet procenata uprkos tome što se donatorska pomoć
smanjuje, a u kratkim crtama je izložio plan reorganiziranja
međunarodne zajednice kojim će se postići “malobrojnije, manje
birokratsko prisustvo međunarodne zajednice u BiH sa smanjenim
ukupnim troškovima” a u isto vrijeme će takva organizacija
omogućiti MZ da uradi više sa manje sredstava.

Visoki  predstavnik  je  obavijestio  Vijeće  sigurnosti  da
namjerava napustiti svoj položaj krajem maja. Rekao je kako je
ponosan što je dao svoj doprinos poboljšanju situacije u BiH i
zatražio  je  da  se  podrška  nastavi  davati  i  njegovom
nasljedniku i prijetelju, Paddyju Ashdownu, kada krajem maja
preuzme dužnost Visokog predstavnika.

Visoki  predstavnik  je  zaključio  izlaganje  rekavši  da,  uz
solidnu osnovu koja je postavljena, sada postoji šansa da se
BiH vrati onima kojima pripada – njenim građanima.

Tokom svog boravka u Njujorku visoki predstavnik je održao
razgovore, između ostalih, i sa ambasadorima UN-a iz Kontakt
grupe i Austrije kao i sa predstavnicima Norveške, Bugarske i
Irske u Vijeća sigurnost.


